
PËR

PROJEKTLIGJIN
PËR

NJË SHTESË NË LIGJIN NR. 10 247, DATË 4.3.2010, “PËR KORNIZËN SHQIPTARE TË KUALIFIKIMEVE”, I NDRYSHUAR

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektligji, “Për një shtesë në ligjin nr. 10 247, datë 4.3.2010, “Për Kornizën Shqiptare të Kualifikimeve”, i ndryshuar” ka si qëllim të rregullojë çështje që lidhen me zbatueshmërinë e marrëveshjeve dy ose më shumë palëshe ndërmjet Republikës së Shqipërisë dhe vendeve të tjera për njohjen e kualifikimeve, ne rast ku në këto marrëveshje përcaktohen parashikime të ndryshme nga ato të trajtuar në legjislacionin në fuqi.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj është në përputhje të plotë me programin politik të Këshillit të Ministrave, të miratuar me vendimin e Kuvendit nr. 68/2021 “Për miratimin e përbërjes dhe programit politik të Këshillit të Ministrave”, për zhvillimin ekonomik përmes lëvizjes së lirë të profesionistëve në rajon. 

Përcaktimet e këtij projektakti janë në përputhje me objektivat afatmesme të Qeverisë për arritjen e vizionit për arsimin të përcaktuar në SKZHI-në e miratuar me vendimin nr. 88, datë 22.2.2023, të Këshillit të Ministrave “Për miratimin e Strategjisë Kombëtare për Zhvillim dhe Integrim Evropian 2022–2030”.

Gjithashtu projektvendimi është në përputhje me Strategjinë Kombëtare të Arsimit, 2021-2026, të miratuar me vendimin nr. 621, datë 22.10.2021 të Këshillit të Ministrave “Për miratimin e Strategjisë Kombëtare të Arsimit, 2021-2026 dhe  të  planit  të veprimit për zbatimin e saj” (SKA 2021-2026), duke ndikuar në përmirësimin dhe rritjen e cilësisë në arsimin e lartë nëpërmjet bashkëpunimit ndërkombëtar, si dhe rritjes së mobilitetit për profesionistët. 

Konkretisht, në Objektivin specifik C.3: “Ndërlidhja me tregun e punës” synohet që t’u sigurohen të diplomuarve aftësitë e nevojshme për të pasur sukses në tregun e punës, nëpërmjet zhvillimit të kurrikulave që i përgjigjen kontekstit të ekonomive të sotme të globalizuara, të drejtuara nga inovacioni dhe të bazuara në aftësi. Sistemet e arsimit të lartë përpiqen të prodhojnë të diplomuar me njohuri dhe aftësi të theksuara teknike, profesionale dhe të disiplinës specifike, cilado qoftë fusha e tyre e studimit. 
Projektligji është pjesë e programit të përgjithshëm analitik të projektakteve për Ministrinë e Arsimit dhe Sportit për t’u miratuar në vitin 2023, në zbatim të vendimit nr. 862, datë 27.12.2022, të Këshillit të Ministrave, “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë vitit 2023”.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Nëpërmjet projektligjit, “Për një shtesë në ligjin nr. 10 247, datë 4.3.2010, “Për Kornizën Shqiptare të Kualifikimeve”, i ndryshuar”” synohet të rregullohen çështje që lidhen me njohjen e kualifikimeve.
Ky projektligj është hartuar duke marrë shkas nga kërkesa e shtetit grek për lidhjen e një marrëveshje ku të përcaktohet se diplomat e ciklit të parë të studimeve “Bachelor” të sistemit të arsimit të lartë të këtij shteti, të njihen dhe njësohen si diploma të ciklit të dytë të studimeve “Master profesional” në Republikën e Shqipërisë. 

Ndryshimi i projektligjit do të favorizonte qytetarët shqiptarë që kanë përfunduar studimet në shtetin grek për të njohur dhe njësuar diplomat e tyre me kohëzgjatje normale 4-vjeçare si “Master profesional në Republikën e Shqipërisë duke i dhënë mundësinë për tu punësuar menjëherë në sektorin publik, ashtu edhe atë privat pa patur nevojë për të ndjekur studime shtesë, “Master profesional” në Republikën e Shqipërisë. Diplomat “Bachelor” kanë 180 ECTS, ndërsa diplomat e ofruara në shtetin grek kanë kohëzgjatjen 4 vite akademike dhe në përfundim të tyre fitohen 240 ECTS. Në këtë kontekst, plotësohen kriteret ligjore që këto diploma të njihen si “Master profesional” me 60 ECTS duke qenë se në përfundim të tyre fitohen 180+60 ECTS=240 ECTS. Kjo njohje është në përputhje edhe me nenin VI.5 të Konventës së Lisbonës, ratifikuar me ligjin nr.8834, datë 22.11.2001 “Për ratifikimin e “Konventës për Njohjen e Kualifikimeve të Arsimit të Lartë në Europë”, i cili parashikon se: “Duke qenë se flitet për njohjen e kualifikimeve të arsimit të lartë të dhëna nga një institucion i arsimit të lartë i vendosur në territorin e vet, secila Palë mund t’ia nënshtrojë këtë njohje kushteve specifike të legjislacionit kombëtar ose marrëveshjeve specifike të nënshkruara me Palën prej nga e cila varet ky institucion”. 
Mbështetja e shtetasve shqipëtarë në këtë aspekt është në përputhje të plotë me nenin 8 të Kushtetutës, ku përcaktohet se Republika e Shqipërisë mbron të drejtat kombëtare të popullit shqiptar që jeton jashtë kufijve të saj. Republika e Shqipërisë mbron të drejtat e shtetasve shqiptarë me banim të përkohshëm ose të përhershëm jashtë kufijve të vet dhe u siguron ndihmë shtetasve shqiptarë që jetojnë e punojnë jashtë shtetit për të ruajtur e për të zhvilluar lidhjet me trashëgiminë kulturore kombëtare.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në zbatim të neneve 78 dhe 83, pika 1, të Kushtetutës së Republikës së Shqipërisë.
V. VLERËSIMI I SHKALLËS SË PËRAFRIMIT ME ACQUIS TË BASHKIMIT EVROPIAN (PËR PROJEKTAKTET NORMATIVE)
Ky projektligj nuk lidhet më çështjet e përafrimit të legjislacionit me acquis të Bashkimit Evropian. 
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji, “Për një shtesë në ligjin nr. 10 247, datë 4.3.2010, “Për Kornizën Shqiptare të Kualifikimeve”, i ndryshuar”, përbëhet nga 2 nene, konkretisht si më poshtë:

Në nenin 1 të projektligjit është parashikuar që në nenin 16, të kreut VI, shtohet pika 4, me këtë përmbajtje:

“4. Në rastet e nënshkrimit të marrëveshjeve dypalëshe ose shumëpalëshe, llojet dhe nivelet e kualifikimeve janë sipas përcaktimeve në këto marrëveshje ndërkombëtare.”.

Në nenin 2 të projektligjit parashikohet hyrja në fuqi e ligjit. 

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektligji ngarkohet ministria përgjegjëse për arsimin.
VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Ky projektligj është hartuar nga grupi i punës i ngritur me urdhrin nr. 46, datë 25.1.2023, të Ministrit të Arsimit dhe Sportit, “Për ngritjen e grupeve të punës për hartimin e projektakteve në zbatim të programit të përgjithshëm analitik të projektakteve për vitin 2023”. 
Projektligji, në kuadër të detyrimit të konsultimit publik, të përcaktuar në ligjin nr. 146/ 2014 “Për njoftimin dhe konsultimin publik” do t’i nënshtrohet procesit të konsultimit publik.

Projektligji do të publikohet në faqen zyrtare të ministrisë përgjegjëse për arsimin dhe në Rregjistrin Elektronik pèr Njoftimet dhe Konsultimet Publike (RENJK). 

Në vijim projektligji do të dërgohet për mendim nëpërmjet sistemit e-aktet te ministritë e linjës.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji nuk sjell efekte financiare shtesë për buxhetin e Ministrisë së Arsimit dhe Sportit.

MINISTËR

Relacion shpjegues për projektligjin “Për një shtesë në ligjin nr. 10 247, datë 4.3.2010, “Për Kornizën Shqiptare të Kualifikimeve”, i ndryshuar”.


